
ТАДБИРКОР АЁЛЛАРЛАРНИ ҚЎЛЛАБ-ҚУВВАТЛАШ - ЖАМИЯТ ТАРАҚҚИЁТИДАГИ МУҲИМ ОМИЛ
Мустақиллигимизнинг дастлабки йиллариданоқ мамлакатимизда ҳар бир инсоннинг ўз истеъдод ва қобилиятини тўла намоён этиши, ўз олдига қўйган мақсадларини рўёбга чиқариши учун кенг имконият, шарт-шароитлар яратилди. Айниқса, хусусий мулкчилик, оилавий тадбиркорликни шакллантириш, тадбиркорлик билан шуғулланиш истагида бўлган фуқароларни молиявий ва маънавий қўллаб-қувватлаш, уларни турли солиқ ва мажбурий тўловлардан озод этиш борасида қабул қилинаётган ҳужжатлар ва амалий ишлар диққатга сазовордир. Тадбиркорлик мустақилликнинг буюк неъматларидан бўлиб ёшларнинг фаолиятида беқиёс катта имкониятлар эшигини очмоқда. Ўзбекистонда олиб борилаётган сиёсий иқтисодий ислоҳотларнинг ҳаётимизда қадриятга айланиши аёл тадбиркорлар ҳаракатини кенгайтирмоқда. Улар ижтимоий ишлаб чиқариш тармоқларини шакллантиришда улкан ютуқларни қўлга киритмоқдалар. Ўзбекистон президенти И.А.Каримов таъкидлаганидек “Кичик ва ўрта бизнес хусусий  тадбиркорлик етакчи рол ўйнайдиган кўп укладли иқтисодиёт жадал ривожланмоқда”. Ҳозирги вақтда республикамиз аёллари ҳам хусусий мулкчилик шаклларини ривожлантиришда фаол ташаббус кўрсатиб, самарали меҳнат қилишмоқда. Улар нафақат оилада, балки жамият тараққиётида ҳам ўз оқилалиги, мулоҳазалилиги билан барчага ўрнак бўлишмоқда. Аслида оилани ҳамжиҳат, хонадонни саришта сақлаш, комил фарзандларни тарбиялашда асосий масъулият Аёлнинг — Онанинг зиммасига тушади. Бироқ жамият равнақига, Ватан тараққиётига ҳисса қўшишни ният қилган фаол аёлларимиз оила фаровонлигига улуш қўшиш билан бир вақтда, ҳам фарзанд тарбиясига улгуриб, ҳам ўз бизнесини самарали ташкил этмоқда, уй-рўзғор, оиладан ажралмаган ҳолда тадбиркорлик фаолияти юритмоқда.Шу ўринда, Президентимизнинг 2004 йил 25 майда қабул қилинган “Ўзбекистон хотин-қизлар қўмитаси фаолиятини қўллаб-қувватлаш борасидаги қўшимча чора-тадбирлар тўғрисида”ги Фармони тадбиркор аёллар фаолиятини янада ривожлантиришга дастуриламал бўлди. Бизнинг мамлакатимизда аёлларнинг фақат меҳнат қилиши, фарзанд тарбиялаши ҳамда жамият тараққиётига ҳисса қўшиши учунгина эмас, меҳнатининг роҳатини кўриши, сиҳатгоҳларда маданий ҳордиқ чиқариши, саломатлигини мустаҳкамлаши учун, қолаверса ўз эзгу орзуларига етишиши учун барча қулайликлар яратилган. Хотин-қизларни ижтимоий қўллаб-қувватлаш, янги иш ўринлари яратиш ва фаоллигини ошириш давлат дастурларининг муҳим йўналишларидан бири бўлиб, жорий йилларда бир қанча самарали ишлар амалга оширилди. Дастурда белгиланган вазифаларни амалга оширишда мамлакатимиз банк тизими давлат ва нодавлат ташкилотлар, фуқаролик жамияти институтлари билан биргаликда фаол иштирок этмоқда. Аёлларнинг ҳуқуқ ва манфаатларини ҳимоя қилиш, ижтимоий-сиёсий, иқтисодий ва маданий ҳаётимиздаги фаоллигини юксалтириш ва ташаббусларини қўллаб-қувватлаш Президентимиз раҳнамолигида амалга оширилаётган ислоҳотларнинг устувор йўналишларидандир. Зеро президентимиз И.А.Каримов таъкидлаганларидек “...ислоҳот-ислоҳот учун эмас, аввало инсон учун, унинг фаровон ҳаёт кечириши учун хизмат қилиши лозим”. Мамлакатимизда ана шу мақсадларни амалга оширишга қаратилган тизимли чора-тадбирлар изчил амалга оширилаётир. Буни Наманган вилояти хотин-қизлар қўмитасининг давлат ва жамоат ташкилотлари билан ҳамкорликдаги фаолияти мисолида ҳам кўриш мумкин. Мамлакатимизда хотин-қизлар, айниқса, қишлоқ аёллари учун муносиб шароит яратиш, ўсмир қизларга ғамхўрлик ва эътиборни кучайтириш, уларни таълимнинг кейинги босқичига тўлиқ қамраб олиш, касб-ҳунарга йўналтириш, оилавий тадбиркорликни ривожлантиришга алоҳида эътибор қаратилмоқда.Ўзбекистон БМТнинг аёллар ҳуқуқлари, эркинликлари ҳамда қонуний манфаатларини таъминлашга қаратилган барча ташаббусларини қўллаб-қувватлайди ва маъқуллайди. Ўзбекистонда аёлларнинг, уларнинг миллати, тили, дини, ижтимоий келиб чиқиши, эътиқоди, шахсий ва ижтимоий аҳволи ҳамда турар жойидан қатъи назар, барча ҳуқуқларини таъминлаш масалаларига катта эътибор қаратилмоқда. Давлат томонидан ҳам шаҳар, ҳам қишлоқ жойларида яшайдиган аёлларнинг турмушини яхшилашга мутаносиб ёндашув таъминланмоқда. Ўзбекистон мустақилликка эришган илк кунидан бошлаб мамлакатимизда аёлларнинг ҳуқуқий, иқтисодий ва ижтимоий ҳимоя қилинишини, уларнинг ҳар томонлама ривожланиши учун шарт-шароитлар яратиш масаласини давлат сиёсатининг устувор вазифаси сифатида белгилаб олган. Ўзбекистонда аёллар ҳуқуқлари, эркинликлари ва қонуний манфаатларини ҳимоя қилиш бўйича изчил ва тизимли сиёсатнинг асосий йўналишлари қўйидагилар ҳисобланади: биринчидан, аёллар ҳуқуқлари ва манфаатларини ҳимоя қилиш, оналик ва болаликни муҳофаза қилиш соҳасида қабул қилинган қонун ҳужжатларини бажарилишини таъминлаш ҳамда ҳуқуқий асосни янада такомиллаштириш бўйича чоралар кўриш; иккинчидан, аёллар ҳуқуқларини ҳимоя қилиш бўйича ишларнинг аҳволини доимий равишда ва комплекс мониторинг қилиш, уларнинг оилада, жамиятда ҳамда жамоат ва давлат ишларини бошқаришда ролини ошириш; учинчидан, аёлларнинг бандлигини таъминлаш бўйича самарали чоралар қабул қилиш ва амалга ошириш, уларни ишга жойлаштириш учун ҳар томонлама ёрдам кўрсатиш, аёллар орасида, айниқса, қишлоқ жойларида тадбиркорликнинг турли шаклларини ривожлантириш; тўртинчидан, аёлларнинг ижтимоий-сиёсий ва ижтимоий-ҳуқуқий фаоллигини оширишга қаратилган тадбирларни ишлаб чиқиш ва амалга ошириш, аёллар нодавлат нотижорат ташкилотларининг мамлакатнинг ижтимоий ва сиёсий ҳаётида фаол иштирок этиши учун кўмаклашиш. 

Ўзбекистон БМТнинг Мингйиллик тараққиёт дастурларида белгиланган вазифаларни амалга оширишда биринчи навбатда, одамларнинг ҳаётини яхшилаш, жамиятнинг барқарор ривожланишида аёлларнинг ролини ошириш, эркаклар ва аёллар тенглигини таъминлашга қаратилган чораларни изчил амалга оширмоқда. Мамлакатда таълим, гендер тенглиги, соғлиқни сақлаш ва бошқа масалаларга нисбатан самарали натижаларга эришилган. Бу эса аёллар фаровонлиги тўғрисидаги ғамхўрлик билан бевосита боғлиқ. Сўнгги йилларда бу соҳага оид Ўзбекистонда мамлакатни тубдан янгилаш ва модернизациялашга, давлат, жамият ва шахс ўртасидаги ўзаро муносабатларни такомиллаштиришга қаратилган янги қонунлар қабул қилинди. Халқимизнинг энг яхши миллий анъаналарини қайта тиклаш, жумладан, одамларнинг хунармандчилик ва хусусий бизнес юритиш кўникмаларини ривожлантириш учун барча шароитлар яратилган.
Хулоса қилиб шуни айтиш жоизки, мамлакатимизда аёлларнинг жамиятдаги ўрнини юксалтириш, уларни иқтисодий, сиёсий ишлардаги фаоллигини оширишга алоҳида эътибор берилмоқда. Бу, албатта, аёлларимизни янада унумли меҳнат қилишга ундайди. 

